
Á sumri 2019 setti táverandi landsstýrismaður í samferðslumálum fram ynski um at fáa lýst og 

mett um virksemið hjá Landsverki. Partur av arbeiðssetninginum var at endurhugsa 

tilverugrundarlagið fyri stovnin.  

 

Henda frágreiðing lýsir, hvussu leiðslan heldur, at kjarnuuppgávurnar skulu loysast. 

 

Høvuðsuppgávur 

¶ At halda landsins samferðslukervi herundir eisini vetrarhald, 

¶ At virka sum byggiharri, 

¶ At hava stórar verkætlanir hjá landinum um hendi,  

¶ At røkja og viðlíkahalda landsins ognir,  

¶ At framleiða tilfar til vegagerð. 

 

Landsverk er fest í høvuðsuppgávur stovnsins, men við hesum skjali vilja vit lýsa, hvussu vit skipa 

ein effektivari bygnað, sum alir fram ein hugburð og ein atburð, sum ger Landsverk til ein sterkari 

og meiri skikkaðan byggiharra, og umsitara av landsins ognum og felags samferðslukervi okkara. 

 

Skipanarligar avbjóðingar 

Landsverk er merkt av relativt stórari umsiting, og av at mannagongdir ikki hava verið optimalar. 

Bygnaðurin verður rationaliseraður og umraðfestur, til ein meira tíðarhóskandi bygnað, so meiri 

peningur gerst tøkur til viðlíkahald. 

 

Vit hava longu framt nakrar ábøtur við bygnaðarbroytingum, ið vóru framdar á nýggjárum. 

Innanhýsis hava vit havt avbjóðingar við fíggjarstýringini, har verkætlanarleiðarar hava stýrt 

fíggjarviðurskiftum á verkætlanum, hvør í sínum lagi, uttan at hetta hevur verið sjónligt í 

skipanunum hjá Gjaldstovuni. Hetta er nú rættað. 

 

Landsverk skal verða ein skikkaður byggiharri, ið skal taka neyðugu leiðsluna og ábyrgdina av 

almennum byggiverkætlanum. Hetta merkir, at Landverk skal taka neyðuga myndugleikan í 

almennari bygging longu í fyrireikingini. 

 

Stovnurin hevur ikki megnað hetta í nóg stóran mun í teimum størru verkætlanunum, ið vit hava 

havt ábyrgd av seinnu árini. 

 

Høvuðsøkini, har vit fara at seta inn í stýringini av stórum verkætlanum, eru fullfíggjað fyrireiking, 

leypandi váðameting og neyv fíggjarstýring. Váðametingin, ið er eitt grundleggjandi amboð, 

umfatar eina gjølla greining av umsitingarligum, búskaparligum og tekniskum váðum í allari 

tilgongdini frá fyrireiking til liðugtgerð. 

 

Hesi átøk eru tó ikki nóg mikið. Ójavni er í bygnaðinum. Árliga rakstrarjáttanin til stovnin er 64,3 

milliónir krónur í 2020. Á Landsverki eru 146 ársverk, harav starvast umleið 55 á 

høvuðsskrivstovuni í Havn. 

 

Tá hugt verður nærri at býtinum millum lønir og virksemi sæst, at seinastu árini hevur verið ein 

øvugt gongd, har lønir hava verið hækkandi, meðan peningur brúktur til landsvegakervið og 

viðlíkahald, sum er ein kjarnuuppgáva hjá Landsverki, hevur verið lækkandi. Henda gongd kann 

ikki halda fram. Tí vil Landsverk tillaga og fokusera bygnaðin. Tað er okkara skylda, at tryggja, at 

borgarans peningur verður nýttur so skynsamt sum møguligt, og at so nógv sum møguligt fer til 

kjarnuvirksemið hjá Landsverki. 

 

Mynd 1 

Vit ætla at spara 10 milliónir árliga í rakstrinum, fyri at flyta teir pengarnar til kjarnuvirksemið hjá 

Landsverki og at innheinta viðlíkahaldseftirsleipið av landsvegum og bygningum. Átøkini eru 

fylgjandi: 

 

- Fyrisitingarligar sparingar. 

o Rationaliseringar, samanleggingar, umraðfestingar og automatiseringar 

- Effektiviseringar á Virkisdeildini. 

o Tillaging og optimering í framleiðsluni 

- Broytingar á infrakervi og í bygningsumsitingini. 

o Umraðfestingar og skift í fokus 

- Umraðfestingar og umvælingar av almennum bygningum. 

o Færri og størri útboð 

 

Samanlagt merkir hetta, at starvsfólkahópurin minkar við 12 størvum. 8 fólk verða søgd úr starvi 

og 4 fara frá við náttúrligari frágongd. Øll á skrivstovuni hjá Landsverki í Tórshavn. 

 

Hetta merkir, at vit uppá 10 ár kunnu brúka 100 milliónir meira uppá landsvegakervið og 

bygningar við somu játtan. 

 

Innanhýsis hava vit sett skjøtul á eina útbúgvingarskipan, har starvsfólk skulu ígjøgnum eina 

innanhýsis útbúgving í stigum innan byggiharravirksemi og verkætlanarleiðslu. Ætlanin er eisini, 

at øll fyrisitingarstarvsfólk skulu víðarimennast við at gjøgnumføra eitt grundskeið, so øll hava 

eina felags fatan av, hvussu virksemið hjá Landsverki framyvir skal mennast. 

 

Samferðslukervið og raksturin av tí 

Føroyska samferðslukervið er væl útbygt og landið hevur seinastu 70 árini lagt nógva orku í at 

knýta landið saman. 

 

Landsverk skal umsita samferðslukervið á ein skynsaman hátt, soleiðis at tey verkløg (virðir), sum 

landið hevur bygt, verða varðveitt - og røkja tað soleiðis, at tað er trygt at ferðast millum býir og 

bygdir.  

 

Kjarnuuppgávan er at vera landsins byggiharri og herundir at reka, viðlíkahalda og planleggja 

landsvegir, havnir, tyrlupallar og veðurstøðir. Landsverk er landsvegamyndugleiki og eisini 

myndugleiki á landshavnunum (Krambatangi, Gamlarætt, Skopun, rampin í Klaksvík og 

Syðradalur). 

 

Størstu avbjóðingarnar á infrakervisøkinum seinastu nógvu árini er at halda landsvegirnar á einum 

nøktandi støði. Avbjóðingin er at fáa sum mest nyttu fyri játtanina. 

 

Átøk at seta í verk fyri at náa hesum: 

- Umsitingin av infrakervi verður klænkað sambært omanfyristandandi. 

- Spardir pengar verða settir av til sjónligt viðlíkahald sum t.d. at asfaltera meira, tøma veitir 

framvið vegnum, reinsa vegjaðaran, at skifta autoverju o.s.fr. 

- Málið er at aðrar uppgávur, sum t.d. nýgerð av vegum, ÖÅÒłÁ ÓÁÍÌÁłÁÒ þ ÓÔĜÒÒÉ ȰÐÁËËÁÒȱ ÁÔ 

veita út alment. 

  

Úrslitið av hesum verður, at samferðslukervið verður betri varðveitt. 

 

Uppgávan hjá Landsverki er at halda landsvegakervið alt árið. Landsvegahaldið byggir á eina 

heildarhugsan, har sama tilfeingi ɀ tað verði seg fólk og útgerð ɀ verða nýtt til grótbrot, asfalt, 

viðlíkahald og vetrarhald. 

 

Vit hava viðgjørt útbjóðing av hesum virksemi í frágreiðingini til Landstýrismannin. Í hesum 

sambandi hava vit hugt at, hvussu gjørt verður í grannalondum okkara. 

 

Vetrarhaldið er ein týðandi partur av føroysku tilbúgvingini. Tí at talan er um trygd, so vil ein 

útbjóðing av hesum øki verða trupul, og tí er ætlanin ikki at gera broytingar í hesum í løtuni.  

 

At varðveita verandi skipan merkir, at vit brúka okkara tilfeingi meiri effektivt. Vit hava eitt 

virkishjól, har vit hava arbeiði alt árið til tey fólk, sum fáast við vetrarhaldið. 

 

Framleiðslan 

Framleiðsluparturin hjá Landsverki framleiðir og selir skotið og knúst grót, skildan og óskildan 

skerv og asfaltblandingar til kommunur, virkir og einstaklingar. Landsverk er sáttmálabundið at 

veita asfalt til undirsjóvartunlarnar fram til 2024, so ikki ber til at niðurleggja hetta virksemið uppá 

stutt sikt. 

 

Tó eru avbjóðingar í hesum virksemi í dag. Framleiðslan er ikki nóg effektiv, m.a. tí at 

amboðsparkin er ov stór til endamálið, og tí at virksemið ikki hevur verið nóg væl skipað. 

 

Ætlanin er at brúka næstu fýra árini at optimera framleiðsluna við at minka munandi um 

amboðsparkina, ið fyri ein part er niðurslitin og ótíðarhóskandi. Ætlanin er framhaldandi at hava 

trý grótbrot ɀ Hundsáarbotnur, Hústoft og Porkeri. Tó vil man betra um lønsemið við at 

niðurleggja grótframleiðsluna til asfalt í Porkeri, tí at til ber at keypa tilfar munandi bíligari 

aðrastaðni frá. Vanlig grótframleiðsla til verandi nýtslu í Suðuroy heldur tó fram. 

 

Profittmaksimering av framleiðslu av gróti, skervi og asfalt er endamálið, so at man um fýra ár 

kann taka støðu til, um alt virksemið ɀ ella partar av tí - skal seljast. Hetta vil tryggja, at man fær 

best møguliga prísin fyri hetta virksemið. 

Stórar verkætlanir og leikluturin sum byggiharri 

Eitt grundprinsipp má verða, at ábyrgd og heimildir fylgjast at. Eisini má tryggjast, at 

fyrireikingararbeiðið er liðugt, áðrenn nakað verður sett í gongd. 

 

Hetta hevur ikki verið gjørt til fulnar í teimum stóru verkætlanum, ið Landsverk hevur havt um 

hendi. Her fremur man ábøtur í mannagongdum og samstarvsmodellum. Landsverk skal handla 

sum ein skikkaður byggiharri í allari tilgongdini. 

 

Við einum greiðum leikluti hjá Landsverki, sum byggiharri av stórum verkætlanum, er umráðandi 

at stovnurin hevur greiðar mannagongdir fyri, hvussu slíkar skulu gjøgnumførast. 

Vit hava, sum omanfyri nevnt, strammað upp innanhýsis mannagongdir. 

 

Høvuðsøkini, har vit fara at seta inn í stýringini av stórum verkætlanum eru: 

 

- Fullfíggjað fyrireiking 

- Leypandi váðameting 

- Neyv fíggjarstýring 

 

Tí er av avgerandi týdningi, at Landsverk, sum byggiharri, setur týðilig og nágreinilig krøv til, hvat 

verkætlanin skal innihalda, áðrenn hon verður sett í verk.  Tað er í byrjanini, at tað ber best til at 

stýra kostnaðunum í verkætlanum, og at ganga broytingarynskjum á møti. Sí mynd 2 niðanfyri. 

 

Mynd 2 

Ein annar trupulleiki hevur verið, at fíggjarætlan og verkætlan ikki altíð hava staðið mát við hvørt 

annað. Mong dømi eru um, at verkætlanir eru ófullfíggjaðar av tí sama. Slíkar verkætlanir setir 

Landsverk ikki í gongd. 

https://bygherreforeningen.dk/professionelle-bygherrers-kompetenceudvikling-strategier-for-oeget-vaerdiskabelse/

Tað er umráðandi, at Landsverk brúkar tær heimildir, ið samsvara ábyrgdini sum byggiharri. Hetta 

merkir at kundarnir, sum eru ráðini, skulu geva síni íkast og seta fram síni ynskir, áðrenn 

verkætlanin fer í gongd. Kundarnir skulu virka fyri til at gera eina virkislýsing, sum er so fullfíggjað 

sum gjørligt. So skal Landsverk taka stafettina, og útføra arbeiðið í tráð við ta virkislýsing, sum er 

avtalað. 

 

Tað vilja altíð verða óvissur við einari kostnaðarmeting av einari stórari verkætlan. Tilfar kann 

dýrka undir bygging, og teknisk ting kunnu stinga seg upp, meðan byggingin fer fram. 

 
Sambært okkara royndum eru fyrstu 10% av kostnaðinum av einari verkætlan til fyrireiking. Hetta 
kann tykjast nógv, men royndirnar hava víst, at tað man hevur spart uppá fyrireiking í tí farna, er 
mist nógvar ferðir, tí stórar verkætlanir eru farnar av kós. Hesin samanhangur er stuðlaður av 
altjóða gransking (Frá Professionelle bygherrers kompetenceudvikling, rapport hjá 
Byggeherreforeningen, s. 12). 
 
Sum omanfyri nevnt, so vil Landsverk afturat fullfíggjaðu fyrireikingini tryggja, at kostnaðarætlan 
og váðar verða mettir leypandi frá fyrsta degi. 
 
Okkara tilmæli er, at Landsverk søkir Fíggjarmálaráðið um fígging, har man innroknar 10% afturat 
grundkostnaðin til fyrireiking, og harafturat leggur man 10% omaná í eitt óvissuískoyti. Hetta 
ískoyti kann bert gjaldast út, eftir at Landsverk sum byggiharri ger eina umsókn við einari 
frágreiðing um tey frávik, ið hava gjørt, at hetta verður neyðugt at útgjalda. 
 

Tað sum vit hava sæð, við avskarvaðum upprunabudgettum, fyri bert at stápla eykajáttan omaná 
eykajáttan omaná hvørja aðra, er ikki nøktandi fyri nakran. Tí vilja vit mæla til, at man í framtíðini 
ger umsóknir eftir fylgjandi leisti, við íblástri úr danska Vejdirektoratet: 
 
Mynd 3 

https://bygherreforeningen.dk/professionelle-bygherrers-kompetenceudvikling-strategier-for-oeget-vaerdiskabelse/

Umsiting av almennum bygningum 

Umsitingin av almennum bygningum er eitt øki, sum er ov illa skipað í dag. Her hevur Landsverk 

ábyrgd av viðlíkahaldi, uttan at hava heimild at taka leigugjald, eins og tað privata fyri nýttu 

fermetrarnar hjá ymisku stovnunum. Her er aftur eitt dømi um, at ábyrgd og heimildir ikki fylgjast 

at. 

 

Tað almenna eigur umleið 250.000 fermetrar av bygningum og leigar aðrar 40.000 fermetrar fyri 

góðar 40 milliónir árliga. 

 

Ein samskipan, har Landsverk umsat allar bygningar og øll leigumál við heimild at kravt leigugjald, 

vildi tryggjað, at man umsat allar ognir og leigumál líka. Um ein stovnur í dag hevur ov nógvar 

fermetrar, og ein annar hevur ov fáar, so er tað eingin sjálvfylgja, at hetta verður samskipað. 

Heldur ikki er ein standardur galdandi, um hvussu nógv pláss hvør stovnur leigar pr. starvsfólk. 

 

Um allir stovnar rindaðu eina lítla húsaleigu, so vildi henda rindað fyri neyðuga viðlíkahaldið. Um 

bygningarnir støðugt verða viðlíkahildnir fyri 46 milliónur krónur árliga, svarandi til 185 kr. fyri 

hvønn nýbygda fermetur, so vildi tað verið nóg mikið til at sloppið undan einari virðisminking og 

eini øking av viðlíkahaldseftirsleipinum. 

 

Landsverk hevur eina verkætlan sum eitur Orkutak, har man í sínum viðlíkahaldi og íløgum í 

bygningar leggur seg eftir at minka um orkunýtslu í almennum bygningum. 

 

Visjónin hjá Landsverki er í stuttum, at allir landsins bygningar skulu vera: 

 

- Í góðum standi  

- Fult virkisførir  

- Bíligir í rakstri 

- Góðir at uppihalda seg í  

- Tillagaðir til virksemið hjá brúkarunum 

 

Fyri at veita vissu fyri, at visjónin hjá Landsverki kann fremjast í verki, eru nakrar av loysnunum 

hesar:  

 

- Orkutak 

- Skynsom nýtsla av fermetrum 

- Umsjón við bygningunum 

- Ræðisrætturin á leigumálum og bygningum eiga at samlast undir Landsverki 

 

Tað ber illa til at tryggja eina skynsama nýtlsu av fermetrum, so leingi sum ræðisrætturin og 

ábyrgdin av leigumálum liggja spjødd um øll aðalráðini. Okkara tilmæli er tí, at man gevur 

Landsverki ábyrgdina av landsins ognum og umsitingina av hesum ognum og leigumálum. 

Harafturat er okkara tilmæli, at man í fíggjarætlanunum fyri allar stovnar og ráð byggir eina lítla 

húsaleigu inn, sum skal dekka viðlíkahald o.t. Hesin kostnaður má avhaldast óansæð, og fyri 

gjøgnumskygnið, so er best, at stovnar og ráð avhalda eina slíka leigu fyri teir fermetrar, ið tey 

brúka. 

 

Samandráttur og tilmæli 

Innanhýsis átøk á Landsverki: 

 

1. Landsverk fer at spara 10 milliónir í rakstrinum um árið. Hetta merkir, umframt 

bygnaðarbroytingar og tillagingar, 12 størv færri á skrivstovuni í Havn. 

2. Umsitingin av infrakervi verður klænkað og spardir pengar verða settir av til sjónligt 

viðlíkahald sum t.d. at asfaltera meira, tøma veitir framvið vegnum, reinsa vegjaðaran og at 

skifta autoverju. 

3. Ætlanin er at brúka næstu fýra árini at optimera framleiðsluna og at betra um lønsemið í 

framleiðsluni, so at støða kann takast til eina sølu um fýra ár, tá ongar sáttmálabindingar 

eru. 

4. Landsverk hevur framt og er í ferð við at fremja átøk, sum betra um førleikan innanhýsis. M.a. 

við at stovnseta eina interna útbúgvingarskipan, sum gevur starvsfólkunum betri førleikar til 

tær uppgávur, ið tey verða sett til framyvir. 

5. Landsverk hevur framt broytingar, sum tryggja eina fullfíggjaða fyrireiking, eina leypandi 

váðameting, og eina neyva fíggjarstýring av verkætlanum. 

6. Eisini verður borið so í bandi, at ein ríkisgóðkendur grannskoðari verður biðin um at gera ein 

leist fyri eina innanhýsis grannskoðan í Landsverki. 

7. Krøvini til ráðgeving verða gjørd enn meiri týðilig. Miðað verður eftir at hava skikkaði 

innanhýsis starvsfólk, sum skulu hava verkætlanarleiðsluna av stórum verkætlanum. 

8. Landsverk vil fyri eina og hvørja verkætlan tryggja, áðrenn nakað verður byrjað, at hon kann 

setast ígongd fyri tann fíggjarkarm, sum er ásettur. 

 

Onnur átøk: 

 

1. Heitt verður á Landstýrið at tryggja, ella broyta siðvenju, soleiðis at ráðini gera síni krøv 

galdandi í byrjanini av stórum verkætlanum, tá virkislýsingin verður gjørd, fyri síðani at lata 

Landsverk røkja sína uppgávu sum byggiharri, uttan at ógreitt er, hvør situr við ábyrgd og 

ávísingarrætti í verkætlanum. Ábyrgd og heimildir mugu fylgjast at. 

2. Mælt verður til, at man broytir verklagsfíggingina, soleiðis, at 10% verða avsett til fullfíggjaða 

fyrireiking av verkætlanini. Harafturat er okkara tilmæli, at 10% verða løgd omaná sum 

óvíssuískoyti. Hetta ískoyti skal bert gjaldast út eftir umsókn við frágreiðing, um tað gerst 

relevant fyri eina verkætlan. 

3. Mælt verður til, at Landsverk umsitur allar ognir landsins og leigumál. Skipanin í løtuni er í 

andsøgn við grundprinsippið um, at ábyrgd og heimildir eiga at fylgjast at. Ein felags umsiting 

av ognum, sum vit kenna tað t.d. úr Danmark, hevði tryggjað sparingar og munandi 

effektivari nýtslu av almennum fermetrum. 

4. Mælt verður til, at almennir stovnar og ráð framyvir gjalda eina lítla húsaleigu fyri tær ognir, 

ið landið eigur, til viðlíkahald. Mett verður, at 185 kr. pr. fermetur pr. ár, vildi givið 46 milliónir, 

sum er nóg mikið fyri at sleppa undan virðisminking og viðlíkahaldseftirsleipi. Hetta hevði 

givið størri gjøgnumskygni í raksturin av almennum stovnum og ráðum. 

5. Mælt verður til, at FMR saman við Landsverki ger nýggja roknskaparliga uppseting fyri 

raksturin í Fíggjarlógini, sum endurspeglar virksemið á stovninum í dag. 

 

Tórshavn 10/06/2020 

 

 

 

Sigurd L. Lamhauge 

Stjóri 

INNLEIÐING 
Í samband við, at nýggjur stjóri varð settur á Landsverki í  oktober 2019, so var honum litið 

upp í hendi at endurhugsa tilverugrundarlagið fyri stovnin og gera eina ætlan fyri, hvussu 

uppgávurnar skulu loysast framyvir. Henda frágreiðing lýsir, hvat leiðslan á Landsverki heldur, at 

kjarnuuppgávurnar hjá Landsverki skulu verða, hvussu hesar skulu loysast, hvørjir førleikar 

krevjast, og hvussu best ber til at brúka tað tilfeingið, ið kann fáast til vega at loysa uppgávurnar. 

 

Við hesum skjali vilja vit lýsa, hvussu vit skipa ein effektivari bygnað og ala fram ein hugburð og 

ein atburð, sum ger Landsverk til ein sterkari og meiri skikkaðan byggiharra og umsitara av 

landsins ognum og felags samferðslukervi okkara. 

 

Frágreiðingin verður skipað soleiðis, at byrjað verður við bygnaðinum og yvirskipaðum 

viðurskiftum á stovninum, og so verður farið nærri inn á ítøkiliga virksemið við partsniðurstøðum 

fyri hvørt øki sær. 

 

 

 

 
 

 

 

 

 

 

 

 

 

 


